
Sæll Ármann

Lilja heiti ég og um þetta leiti á síðasta ári var ég mjög stoltur Kópavogsbúi, og maðurinn minn 
líka. Í dag er því miður ekki það sama uppi á teningnum og langar mig að skrifa þér stuttlega af 
hverju.

Ástæðan fyrir því að ég skrifa þetta bréf er að mig langar bara að þú vitir hvað fjölskyldan mín 
hefur þurft að ganga í gegnum vegna hreins og beins klúðurs af hálfu Kópavogsbæjar. Nokkur 
pennastrik og smellir í tölvu fyrir starfsmenn Kópavogsbæjar hafa valdið okkur mörgum mánuðum 
af tilfinningalegum kvölum og kvíða.

Þannig er að á föstudagskvöldi síðasta sumar, þegar fjölskyldan var samankomin yfir skemmtilegri 
fjölskyldumynd, var bankað hér uppá í Melgerði 21 þar sem við búum. Úti stóð maður með 
ábyrgðarbréf frá Tollstjóra. Kom þetta heldur betur flatt uppá okkur. Er við opnuðum bréfið blasti 
við hótun um að greiða rúmlega milljón í skuld vegna dánarbús föður mannsins míns. Þetta bréf 
kom eins og þruma úr heiðskýru lofti þar sem tengdafaðir minn lést árið 2012 og fyrir löngu búið 
að loka því dánarbúi.

Þetta bréf lá á sálinni okkar alla helgina og því var okkar fyrsta verk á mánudagsmorgun að 
komast að því hvað þetta væri eiginlega. Þetta hlytu að vera mistök. Fyrsta stopp var Tollstjóri þar 
sem við fengum litlar sem engar upplýsingar, aðrar en að við þyrftum að greiða þessa skuld. Var 
okkur bent að leita til Skattsins til að fá nánari útskýringar. Því keyrðum við þangað, vongóð um að 
geta bara leiðrétt þennan misskilning og haldið áfram með lífið okkar. Hjá Skattinum tók góð kona 
á móti okkur og meðhöndlaði okkar mál vel, enda skildi hún að um erfiðar aðstæður væri að ræða. 
Tengdafaðir minn lést með sviplegum hætti eftir mjög átakanlega fjölskyldusögu sem enginn vill 
rifja oftar upp en hann þarf. Hún sagði okkur að þetta væri ekki misskilningur. Að þessi skuld lægi 
á dánarbúinu. Og ástæðan var einföld - Kópavogsbær hefði borgað út rúmleg eina milljón á 
kennitölu dánarbúsins. Hins vegar höfðum við aldrei séð þessa peninga og fékk eiginmaður minn 
engar bætur frá bænum við fráfall föður síns, þó hann hefði unnið sem kennari hjá bænum um 
árabil.

Því fórum við á bæjarskrifstofur Kópavogsbæjar þar sem okkur var mikið niður fyrir út af þessu 
máli. Okkur var heitt í hamsi en reyndum að vera kurteis. Við mættum hins vegar skætingi og 
fengum, eftir talsvert þras, loksins að tala við einhvern sem gæti sagt okkur um hvað þetta mál 
snerist. Þá hafði Kópavogsbær borgað þessa rúmu milljón til fyrrverandi eiginkonu tengdaföður 
míns. Seinna fengum við að vita að þessir peningar hefðu runnið inn á reikning lögfræðings 
hennar, en skráð á dánarbúið ári eftir að því var lokað. 

Þessi svör sættum við okkur ekki við og fengum fund daginn eftir með lögfræðingum bæjarins. 
Enn vorum við vongóð um að þetta mál yrði leyst á farsælan máta og við fengjum einlæga 
afsökunarbeiðni frá bænum. Þessi óskhyggja hefði ekki getað verið fjær sannleikanum.

Strax og við mættum á fund lögfræðinganna mætti okkur vont andrúmsloft þar sem við vorum 
sökuð um alls kyns hluti. Þetta mál kæmi okkur ekkert við. Kópavogsbær hefði farið eftir lögum og 
reglum í einu og öllu. Því vildum við fljótlega yfirgefa fundinn en það fengum við ekki. Okkur var 
haldið inni í fundarherberginu gegn vilja okkar og síðan elt út á götu þegar við loksins komumst út. 
Ég með tárin í augunum og maður minn orðinn svo reiður að þurfa að rifja upp þetta hræðilega 
mál.

Við ákváðum næst að leita til KPMG að senda bréf á Kópavogsbæ fyrir okkar hönd til að fá frekari 
upplýsingar um þetta mál. Þegar dánarbúinu var skipt voru nefnilega skuldir umfram eignir, skuldir 
sem eiginmaður minn tók algjörlega á sig og fékk engar bætur uppí skuldirnar frá Kópavogsbæ. Af 
hverju tók hann skuldirnar? Jú, því faðir hans var skráður einhleypur af sýslumannsembættinu á 

hverju tók hann skuldirnar? Jú, því faðir hans var skráður einhleypur af sýslumannsembættinu á 
höfuðborgarsvæðinu og með lögheimili hjá móður sinni.

Í bréfaskriftum við KPMG hélt starfsmaður Kópavogsbæjar því samt sem áður fram að tengdafaðir 
minn og þessi kona sem fékk bæturnar hafi verið gift. Þetta byggði hún á greinarstúf úr 
Morgunblaðinu um andlát hans og vitnisburð nágranna. Hins vegar, þegar þessi kona leitaði eftir 
þessum bætum á sínum tíma var hringt í alla fjölskyldumeðlimi tengdaföður míns; börn hans, 
systkini og móður og öll þverneituðu fyrir að hann hefði verið með þessari konu. Voru þau 
eingöngu drykkjufélagar.

Til að kóróna allt þá fann starfsmaður Kópavogsbæjar sig knúinn til að hóta okkur í þessum 
bréfaskriftum og sagði að bærinn myndi ekki svara meira fyrir málið nema fyrir dómstólum. Eftir 
stendur samt skuld við Skattinn, sem er búið að leiðrétta og stendur í um 100.000 krónur, sem 
fellur á okkur. Út af mistökum Kópavogsbæjar. Og það eina sem við vildum til að byrja með var 
bara afsökunarbeiðni og að þetta yrði hreinsað út og við þyrftum aldrei að hugsa um þetta aftur.

Ég held að ég gæti aldrei lýst því með orðum hvers konar áhrif þessi atburðarrás hefur haft á 
fjölskyldu mína. Fjölskyldusaga mannsins míns er sorgleg og átakanleg. Hann hefur þurft að þola 
mikið á sinni ævi og er samband hans við föður hans eitt af því sem tekur mikið á hann að rifja 
upp. En núna er þessi slæma minning um föður hans búin að hanga yfir okkur í marga mánuði - 
allt út af Kópavogsbæ.

Fyrir þetta mál höfðum við lagt okkar af mörkum til bæjarins því við vildum búa í góðu samfélagi, 
eins og flestir vilja. Við gerðum vefsíðu fyrir Kópavogskirkju frítt, borguðum af léninu og hýsingu. 
Þá unnum við einnig mikið fyrir Sunnudagaskóla kirkjunnar og tókum lítið fyrir. Við unnum líka 
vefsíðu fyrir Markaðsstofu Kópavogs á talsvert lægra verði en tíðkast og höfum hýst síðuna frítt í 
marga mánuði. Við héldum líka góðgerðarviðburð á heimili okkar fyrir einu og hálfi ári, þar sem ég 
bakaði í sólarhring til styrktar Krafti og lögðu hundruðir manna leið sína í okkar litla eldhús. Nú er 
búið að eyðileggja þetta allt saman. Og ekki hægt að taka þetta til baka. Sárast eru þessar 
móttökur sem við höfum ítrekað upplifað frá bænum. Engin eftirsjá, engin auðmýkt, engin 
samkennd - bara grimmd og hortugheit.

Enn og aftur ætla ég að lifa og vona að þú lesir þetta bréf mitt. Og ég kannski tek ykkur til 
fyrirmynd í því hvernig ég enda það. Ég svara ekki meira fyrir þetta mál nema í fjölmiðlum. 

Kær kv.

Lilja Katrín Gunnarsdóttir


